
 �  Ölkəmizdə 2018-ci il aprelin 11-də keçirilən 
daha bir ümummilli siyasi tədbir – prezident seçkiləri 
şəffaf, ədalətli və obyektiv şəkildə sona çatdı və xalqımızın 
sarsılmaz iradəsini bütün dünyaya bəyan etdi. Siyasi 
mədəniyyət, möhkəm hüquqi baza, yüksək fəallıq bu ilki 
seçkilərin ən mühüm cəhətlərindən biridir. Xalq artıq 
kimə və nə üçün səs verdiyinin fərqindədir. Belə ki, seçki 
prosesində ölkə vətəndaşının mövqeyi ilə siyasi təbliğatın 
üst-üstə düşməsi yekunda bir-birini tamamladı. Xalqımız bir 
daha ulu öndər Heydər Əliyev siyasətinin alternativsizliyinə 
səs verdi və onu dəstəklədi. Eyni zamanda xalq özünün 
cəsarətli mövqeyi ilə ölkə başçısı, Ali Baş Komandan İlham 
Əliyevin son 15 il ərzində həyata keçirdiyi məqsədyönlü, 
müdrik siyasətə, əldə olunmuş mühüm nəticələrə öz yüksək 
qiymətini verdi, daha parlaq gələcəyə, zəfərli sabahlara olan 
inamına səs verdi. 

Ümummilli lider Heydər 
Əliyevin qurub-yaratdığı, dünya 
dövlətləri sırasına çıxardığı suve-
ren Azərbaycan Respublikası əsrin 
dörddə biri qədər dövrdə nəinki 
müstəqil yaşamağa, eyni zamanda, 
bir sıra sahələrdə beynəlxalq maraq 
doğuran ciddi iqtisadi, sosial, siyasi 
və mədəni uğurlara imza atmağa 
nail olmuşdur. Bu möhtəşəm uğurla-
rın qazanılmasında ölkəyə 15 ildən 
bəri rəhbərlik edən Prezident İlham 
Əliyevin xidmətləri olduqca böyük-
dür. O yüksək intellektinin, sarsılmaz 
iradəsinin, tükənməz quruculuq 
enerjisinin, ən əsası, mənsub olduğu 
xalqın ideallarına sədaqətinin nəticəsi 
olaraq ümummilli etimad qazanmış, 
yalnız ölkəsinin deyil, bütövlükdə, 
dünya azərbaycanlılarının lideri kimi 
şöhrətlənmişdir!

Azərbaycanda hökm sürən 
ictimai-siyasi sabitlik və hərtərəfli, di-
namik inkişafın göstəriciləri seçkinin 
taleyinin həll olunmasında ciddi rol 
oynadı. Xalq gördüyünə, yaşadığına 
əsaslandı və qarşıdakı dövrdə taleyini 
inandığı siyasətçiyə, indiki anlam-
da öz həqiqi lideri İlham Əliyevə 
etibar etdi. Böyük mütəşəkkilliklə 

keçən seçkilər müstəqillik epoxası-
nın möhtəşəm yekunu və yeni tarixi 
mərhələnin mühüm start nöqtəsi oldu. 

Bu möhtəşəm hadisənin do-
ğurduğu misilsiz, bir millətin 
tarixi idealları baxımından isə 
təbii coşqunun miqyasını təsəvvür 
etmək üçün istiqlal tariximizə üz 
tutmaq lazım gəlir. Bu yaxınlar-
da 100 illiyini qeyd edəcəyimiz 
Azərbaycan Xalq Cümhuriyyətindən 
üzü bəri həqiqi vətənpərvərlərin 
keçirdiyi hissləri xatırlamaq 
kifayətdir. Cümhuriyyətimizin 100-
cü ildönümündə Prezident İlham 
Əliyevin qazandığı bu qələbə sanki 
bir rəmzi məzmun kəsb edir və onun 
Demokratik Respublika dəyərlərinin 
layiqli davamçısı olduğunu 
təsdiqləyir.

Ölkəmizin eks maliyyə naziri, 
iqtisadçı alim kimi qətiyyətlə deyə 
bilərəm ki, bu triumfal qələbənin öz 
iqtisadi, siyasi və mənəvi dayaqları 
vardır. Belə ki, son illərdə ölkədə 
baş vermiş dinamik iqtisadi artımın 
təmin edilməsi yeni tipli büdcə-vergi 
siyasətinin həyata keçirilməsinə, elmi 
cəhətdən əsaslandırılmış optimal 
maliyyə-bank tarazlığının təmin 

edilməsinə və nəticə etibarilə ədalətli 
sosial siyasət mexanizminin qurulma-
sına gətirib çıxarmışdır. Vurğulayaq 
ki, təkcə 2017-ci ildə ölkə üzrə ÜDM 
56 milyard 481,5 milyon manat, o 
cümlədən neft sektoru üzrə 21 mil-
yard 090,6 milyon manat, qeyri-neft 
sektoru üzrə isə 35 milyard 380,9 
milyon manat olmuşdur. 2017-ci ildə 
ölkənin valyuta ehtiyatları 4,4 mil-
yard ABŞ dolları artaraq, 42 milyard 
ABŞ dollarına çatmışdır. 

İqtisadi və sosial uğurlar 
ölkəmizin beynəlxalq nüfuzunun 
və imicinin də durmadan artmasına, 
onun regionda söz sahibi olmasına 
gətirib çıxarmışdır. Bu baxımdan 
Prezident İlham Əliyevin ölkəmizin 
beynəlxalq aləmdə əldə etdiyi uğur-
lara verdiyi qiymət daha obyektiv 
səslənir: “Azərbaycan çox müsbət 
beynəlxalq reputasiyaya malik olan 
bir ölkədir. Bizə qarşı dünya birliyi 
tərəfindən böyük rəğbət, dəstək var, 
biz bunu hiss edirik və əldə eldilən 
nəticələr bunu bir daha təsdiqləyir. 
Əlbəttə ki, bunun bariz nümunəsi 
bizim 155 ölkənin dəstəyi ilə BMT 
Təhlükəsizlik Şurasına seçilməyimiz 
olubdur. Bu, gənc müstəqil dövlət 

üçün çox böyük nailiyyətdir və bu, 
onu göstərir ki, dünya birliyinin 
mütləq əksəriyyəti bizi dəstəkləyir”.

Prezident İlham Əliyev 
daim vurğulayır ki, iqtisadi artım 
məqsəd deyil, insanların rifahının 
yüksəldilməsi vasitəsidir. Son illər 
ölkədə reallaşdırılan sosial siyasət də 
bu istiqamətə yönəldilib. Beynəlxalq 
ictimayyətin Azərbaycan Respublika-
sında gerçəkləşdirilən sosial siyasətə 
verdiyi qiymət bir çox sənədlərdə, 
o cümlədən 2017-ci il martın 21-
də Stokholmda BMT tərəfindən 
təqdimatı keçirilən İnsan İnkişafı 
Haqqında Hesabatda da əksini tapıb. 

Dövlət başçısının prezident 
seçkilərində əldə etdiyi qələbənin 
fundamental dayaqlarından biri də 
onun Azərbaycan təhsilinə və elminə 
sonsuz qayğısı və diqqəti nəticəsində 
əldə olunmuş uğurlardır. 

XX əsrlə XXI əsrin qovuşuğu-
nun fenomeni olan Heydər Əliyevin 
milli təhsil quruculuğu strategiyası 
Prezident İlham Əliyev tərəfindən 
ölkənin sosial-iqtisadi strategiyasına, 
tərəqqi və inkişafına, müstəqillik 
və dövlətçilik ənənələrinin 
möhkəmlənməsinə, milli-mənəvi 

və bəşəri dəyərlərin qorunmasına, 
təhsildə köklü islahatlar aparıl-
masına yönəldildi. Elm və təhsilə 
böyük önəm verilməsi, təhsildə 
idarəetmənin demokratikləşdirilməsi, 
normativ-hüquqi bazanın yara-
dılması, təhsil infrastrukturunun 
yeniləşdirilməsi, maddi-texniki 
bazanın möhkəmləndirilməsi, ali 
məktəblərdə gənc kadrların hazırlan-
masına, gənclərin xarici ölkələrdə 
təhsil almasına, elmin inkişaf 
strategiyasının yeni istiqamətlərinin 
müəyyənləşdirilməsinə, 
Azərbaycan Respublikasının ali 
təhsil müəssələrinin Avropa ali 
təhsil məkanına inteqrasiyasına, 
ali məktəblərdə təhsil sisteminin 
keyfiyyətinin yüksəldilməsinə nail 
olunması kimi mühüm məsələlər də 
Prezident İlham Əliyevin fərman və 
sərəncamlarından irəli gələn uğurlu 
inkişaf istiqamətləridir. 

“Təhsil və informasiya əsri” elan 
edilən XXI yüzillikdə ölkəmiz infor-
masiya cəmiyyəti yaratmağa qoşulan 
ölkələr sırasına daxil oldu, “elektron 
təhsil” konsepsiyası qəbul edildi, 
təhsilin vahid informasiya mərkəzinin 
təşkilinə, texnoparklar yaradılmağa 

başlandı, təhsilin müasir səviyyədə 
qurulması prioritet istiqamətə çevril-
di. Belə bir dinamik inkişaf dövründə 
Prezidentin “müasir dünyada hər şeyi 
bilik, savad, təhsil həll edir”, “təhsil 
bizim gələcəyimizdir”, “təhsil hər 
bir cəmiyyəti irəli aparan amildir” 
fikirlərinin gerçəkləşdirilməsi ön 
planda yer aldı, ölkəmizin davamlı 
sosial-iqtisadi inkişaf strategiyası 
çərçivəsində mühüm addımlar atıldı.

Prezident İlham Əliyevin təhsillə 
bağlı 130-dan artıq fərman və 
sərəncam imzalaması, 100-dən artıq 
tədbirdə iştirak etməsi, 1000-dən 
artıq təhsil işçisini müxtəlif orden 
və medallarla, fəxri adlarla təltif 
etməsi onun elm və təhsilə nə qədər 
bağlı olduğunu, bu sahəyə böyük 
önəm verməsinin, diqqət və qayğı 
göstərməsinin parlaq təzahürüdür.

Elmə, innovasiyalara, elmi-
tədqiqatlara və texnologiyalara 
dəstək Prezidentimizin fəaliyyətində 
diqqətçəkən məqamlardandır. Dövlət 
büdcəsindən bu sahələrə yönəldilən 
investisiyalar mütəmadi olaraq artırılır. 

Azərbaycan xalqının son 15 
il ərzində əldə etdiyi qələbələri 

Prezident İlham Əliyev andiçmə 
mərasimindəki nitqində yüksək 
qiymətləndirilmişdir. Onun bu tarixi 
çıxışında bəzi məqamları xüsusi ola-
raq vurğulamaq yerinə düşərdi:

- Azərbaycanda keçirilən  
prezident seçkiləri bir daha 
hakimiyyətin mənbəyinin məhz xalq 
olduğunu qeyd-şərtsiz sübut etmiş oldu;

- Azərbaycan xalqı vahid milli 
ideologiya ətrafında birləşib və 
ölkəmiz çox uğurla inkişaf edir;

- Ölkə daxilində dinlərarası, 
millətlərarası münasibətlərin 
tənzimlənməsində çox böyük uğurla-
ra nail olunub;

- 15 il ərzində beynəlxalq 
təşkilatlar çərçivəsində çox fəal işti-
raka nail olunmuş və böyük uğurlar 
əldə edilmişdir;

- Azərbaycan Dağlıq Qara-
bağ münaqişəsinin həlli işində 
beynəlxalq təşkilatların dəstəyini 
qazanmışdır;

- Azərbaycan Ordusu dünya 
miqyasında güclü ordular sırasın-
dadır;

- Ölkəmizdə növbəti illərdə də 
islahatlar davam etdiriləcək, işsizlik 
və yoxsulluq minimuma endiriləcək, 

yaşayış səviyyəsi daha da yaxşılaşa-
caqdır;

- Bu illər ərzində Azərbaycan 
intellektual məhsulun ixracatçısı-
na cevrilir, “ASAN xidmət” başqa 
ölkələrdə tətbiq olunur;

- İqtisadi islahatlar uğurla 
aparılmış, ölkə iqtisadiyyatı son 15 
ildə 3,2 dəfə, o cümlədən, sənaye 
məhsulu 2,6 dəfə, valyuta ehtiyatları-
mız 24 dəfə artmışdır;

- Sahibkarlığın inkişafına 2 
milyard manatdan çox vəsait ayrıl-
mışdır;

- Ölkəmizdə kənd təsərrüfatının 
inkişafı üçün böyük meliorasiya 
tədbirləri reallaşdırılıb, dörd böyük 
su anbarı tikilib, 100 min hektardan 
çox sahə suvarma sistemi ilə təmin 
olunmuşdur. Perspektivdə ixrac 
yönümlü sahələrin, o cümlədən 
pambıqçılığın , baramaçılığın, üzüm-
çülüyün və bağçılığın yeni keyfiyyət 
səviyyəsinə yüksəldilməsi nəzərdə 
tutulmuşdur. 

- Bu müddət ərzində ölkə 
daxilində enerji təminatı yaxşılaşdı-
rılmış, o cümlədən, qazlaşdırma 95 
faizə çatmışdır;

- Nəqliyyat infrastrukturunun 
yeniləşməsi prosesi davam etdi-
rilmiş və bu sahədə ciddi uğurlar 
əldə edilmişdir. Bakı-Tbilisi-Qars 
dəmir yolunun açılışı növbəti tarixi 
nailiyyətimizdir. Bundan əlavə bu 
müddət ərzində ölkəmizdə 7 hava 
limanı tikilmiş, Azərbaycan Xəzər 
dənizində ən boyük donanmaya 
sahib olmuşdur; 

- Azərbaycan dünyanın sivil, 
mədəni, inkişaf etmiş ölkələrindən 
birinə çevrilmişdir. Təkcə bu il 
ölkəmizə gələcək qonaqların sayı 
3 milyon nəfərə çatacaqdır. Bu 
müddət ərzində ölkəmizdə çoxlu 
sayda mədəniyyət obyektləri tikil-
miş, restavrasiya olunmuş və xalqın 
istifadəsinə verilmişdir. Qeyd edək 
ki, Azərbaycanın tarixi abidələrinin, 
mədəni və təbii irsinin qorunması 
UNESCO ilə əməkdaşlığın əsas 
istiqamətlərindən biridir; 

- Son illərdə biz böyük idman 
uğurları ilə də fəxr edə bilərik. Bizim 
idmançılarımız Olimpiya oyunların-
da, dünya, Avropa çempionatlarında 
böyük qələbələr qazanmışlar; 

- Cənab İlham Əliyevin imza 
atdığı hələ sadalamadığımız çoxlu 

sayda qələbələrimiz və uğurlarımız 
bir amala, bir istəyə xidmət etmiş-
dir: Azərbaycanın bütöv və müstəqil 
olması, onun vətəndaşlarının sosial 
rifahının daim yüksəldilməsi, sevimli 
vətənimizin həmişə çiçəklənməsi.

Beləliklə, 2018-ci ilin aprel 
ayı yeni Azərbaycan tarixinə qızıl 
hərflərlə yazıldı və ölkəmizin ən yeni 
tarixinin şanlı səhifəsinə çevril-
di. Bu qələbə xalqımızı yeni-yeni 
zirvələr fəth etməyə ruhlandırır. 
Azərbaycanın regionda lider dövlətə 
çevrilməsi, insanların maddi rifa-
hının yüksəlməsi, modernləşmə və 
tərəqqinin sürətlənməsi istiqamətində 
reallaşdırılan islahatlar, kardinal 
dəyişikliklər demokratik inkişaf 
kursunun dönməz xarakter almasının 
parlaq sübutudur.

Əvəz ƏLƏKBƏROV, 
Azərbaycan Dövlət İqtisad 

Universitetinin maliyyə və maliyyə 
institutları kafedrasının müdiri, 

iqtisad elmləri doktoru, professor, 
“Professorlar klubu”  

Rəyasət Heyətinin sədri 

 “Azərbaycan bu 15 il ərzində uğurla inkişaf edib. Azərbaycan xalqı birlik, həmrəylik 
nümayiş etdirib. Azərbaycançılıq məfkurəsi tam bərqərar olub, Azərbaycan xalqı vahid 
milli ideologiya ətrafında birləşib və ölkəmiz çox uğurla inkişaf edir”

Azərbaycan Respublikasının Prezidenti İlham Əliyevin 
18 aprel 2018-ci il tarixli andiçmə mərasimdəki çıxışından 

İlham Əliyevin yenidən prezident 
seçilməsi Azərbaycan xalqının 
siyasi iradəsinin təntənəsidir

İkili standartlar demokratiyaya, ölkələrin müstəqilliyinə, 
beynəlxalq təşkilatların gələcək mövcudluğuna təhlükədir

 � Avropa Şurası Parlament Assambleyasının 
(AŞPA) yaz sessiyasının ilk günündə keçirilən sərbəst 
müzakirələrdə Azərbaycan Xalq Cümhuriyyətinin 
100 illiyindən bəhs olunub.

AZƏRTAC xəbər verir ki, 
sərbəst müzakirələrdə Azərbaycan 
nümayəndə heyətinin üzvü Rafael 
Hüseynovun təqdim etdiyi bəyanat 
Avropa Şurası katibliyi tərəfindən 
nəşr edilərək parlamentarilərə payla-
nılıb. Deputat dövlət müstəqilliyinin 
Azərbaycan tarixindəki xüsusi 
əhəmiyyətinə diqqət çəkərək deyib: 
“Hər bir xalqın tarixində və taleyində 
xüsusi rəmzi mənası olan günlər, 
aylar, illər var. Həmin tarixlərdə baş 
vermiş hadisələr millətin taleyini həll 
edir. Azərbaycan 100 il əvvəl may 
ayının 28-də müstəqilliyini elan edib, 
müsəlman Şərqində ilk respublikanı 
qurub. Lakin təəssüf ki, bizə bu 100 
ilin yalnız 29 ilini müstəqil yaşamaq 
nəsib olub. 1918-ci ildə qazanılmış 
istiqlalımızı xarici hərbi və siyasi 
müdaxilə nəticəsində 2 il sonra, 
1920-ci ilin aprelində itirdik. Bəlkə 
də məhz buna görə Azərbaycan xalqı 
istiqlalın, müstəqilliyin dəyərini bura-

da təmsil olunan və is-
tiqlalının yaşı yüzillərlə 
ölçülən ölkələrdən qat-
qat yaxşı bilir. Biz 70 il 
sovet rejimi içərisində 
yaşayaraq itirilmiş 
istiqlalımızın həsrətini 
çəkmişik. Ona görə də 
bu gün bu müstəqilliyin qədrini çox 
bilir və onu hər təhlükədən qorumağa 
çalışırıq. Təhlükələr, təhdidlər isə indi 
də davam edir və qəribəsi budur ki, 
belə təhlükələr yalnız istiqlalımızın 
ənənəvi potensial düşmənlərindən 
gəlmir. Müstəqilliyə zərbələrin bir 
hissəsi də bizə qarşı yalançı demokra-
tiya pərdəsi arxasından yönəldilir”. 

Azərbaycanın dövlət 
müstəqilliyinin yenidən bərpasından 
sonra qazandığı uğurlardan söz 
açan Rafael Hüseynov deyib: 
“Azərbaycan yenidən bərpa etdiyi 
dövlət müstəqilliyinin 27 ili ərzində 
Cənubi Qafqaz regionunda aparıcı 

dövlətə çevrilməyi bacarıb. Ölkəmiz 
regional və Avropa əhəmiyyətli 
bir sıra mühüm enerji və nəqliyyat 
layihələrində əsas söz sahibidir. Son 
dərəcə mürəkkəb bir coğrafiyada və 
bir çox dövlətlərin siyasi maraqlarının 
toqquşduğu kəsişmədə yerləşməsinə 
baxmayaraq, Azərbaycan ardıcıl 
müstəqil siyasət aparır. Heç bir 
böyük siyasi gücün və kənar dövlətin 
təsirinə düşmədən Azərbaycan kimi 
çox da böyük olmayan bir ölkəyə 
müstəqil qalmaq, həm də tam 
müstəqil siyasət aparmaq son dərəcə 
çətindir. Azərbaycan ərazilərinin 
20 faizi qonşu Ermənistanın işğalı 

altındadır və bu işğalın da 
yeganə səbəbkarı və icraçı-
sının Azərbaycandan qat-qat 
zəif olan Ermənistan olmasını 
düşünmək sadəlövhlük olardı. 

Bu gün müstəqilliyinin 
100 yaşını bayram etməyə 
hazırlaşan Azərbaycanın 
gənc bir demokratiya olaraq 
dəstəyə çox ehtiyacı var. Lakin 
dəstək gəlməli yerdən bir 
sıra hallarda təzyiqlərin, süni 
maneələrin, haqsız tənqid və 

hücumların baş qaldırması daha çox 
narahatlıq doğurur”.

Deputat bildirib ki, bir sıra 
beynəlxalq təşkilatların Azərbaycan 
kimi gənc müstəqil ölkələrə daha 
həssas və qayğıkeş yanaşması va-
cibdir. Avropa Şurası, ATƏT, Avropa 
Parlamenti kimi mötəbər qurumlar-
da əsas iş prinsipi ikili standartlar 
olanda bu, demokratiyaya, ayrı-ayrı 
ölkələrin müstəqilliyinə, elə həmin 
təşkilatların gələcək mövcudluğunu 
da təhlükə mənbəyinə çevirir. De-
mokratik Təsisatlar və İnsan Haq-
ları Bürosu kimi qərəzkar, sifarişlə 
işləyən, demokratiyanın və inkişafın 

deyil, kəşfiyyatların maraqlarına 
xidmət edən qurumların fəaliyyəti 
Parlament Assambleyasında ayrıca 
müzakirə edilməlidir. Bəzi beynəlxalq 
təşkilatlarda, eləcə də Avropa Şurası 
Parlament Assambleyasında olan 
və ayrı-ayrı mərkəzlər, lobbilər 
tərəfindən idarə olunan, şərə qulluq 
edən şəxslər barədə həqiqətlər araş-
dırılmalıdır. Belə şəxslərin şübhəli 
fəaliyyətini aydın təsəvvür etmək 
üçün son bir neçə ilin stenoqramlarını 
götürüb baxmaq, təhlil etmək yetər. 
Demokratiya, inkişaf yolu tutanlara, 
müstəqil siyasət aparan dövlətlərə 
əngələ çevrilən belə qüvvələrə 
qarşı birlikdə mübarizə aparmaq 
lazımdır. Bu gün demokratiyanı 
saxta demokratlardan qorumağa 
həmişəkindən daha çox ehtiyac var. 
Gəlin, belə ziyanlı ünsürlərin və qara 
qüvvələrin bizləri təkləyərək zəiflədə 
bilməmələri üçün əl-ələ verək, birgə 
mübarizə aparaq! 

Şəhla AĞALAROVA 
AZƏRTAC-ın xüsusi müxbiri

Strasburq

AİB: 2018-2020-ci illərdə 
Azərbaycana 900 milyon 
dollar kredit ayrılacaq

 � 2018-2020-ci illərdə Asiya İnkişaf Bankı 
(AİB) Azərbaycana ümumilikdə kredit proqramı 
çərçivəsində 900 milyon dollar vəsait ayıracaq.

“APA-Econo-
mics” bankın yaydığı 
məlumata istinadən 
xəbər verir ki, sərmayə 
resursları – Asiya 
İnkişaf Fondu və 
digər xüsusi fondlar 
hesabına Azərbaycana 
ayrılan kreditlər və 
qrantların ümumi 
həcmi 2,46 milyard 
dollara bərabərdir.

“2017-ci ilin dekabrında AİB Azərbaycanda iki proqram üçün 
650 milyon dollar məbləğində krediti təsdiqləyib. İlk proqram 400 
milyon dollar məbləğindəki Dəmir Yolu Sektoru İnkişaf Proqramı-
dır. İkinci proqram isə 250 milyon dollar məbləğindəki Hökumət 
və İctimai Sektorun Effektivlik Proqramıdır. Bundan başqa, AİB 
qeyri-hökumət təşkilatları və özəl sektora da birbaşa kreditlər, 
kapitala investisiyalar və digər formalarda maliyyə yardımı 
göstərir. 2017-ci ildə AİB-in öz ehtiyatları hesabına  maliyyələşən 
29 qeyri-hökumət kreditləşməsi üçün 3,17 milyard dollar vəsait 
ayrılıb. Ümumiyyətlə, 2017-ci ildə 27 tranzaksiya çərçivəsində 
2,29 milyard dollar vəsait ayrılıb. 2017-ci il dekabrın 31-nə kapital 
ehtiyatları hesabına qeyri-hökumət təşkilatlarına ayrılan vəsaitin 
məbləği 10,9 milyard dollar olub,” – deyə məlumatda qeyd olunub.  

Qeyd edək ki, 1999-cu ildən bugünədək AİB Azərbaycana 
kreditlər, qrantlar və texniki yardım formasında 4,61 milyard dollar 
vəsait ayırmışdır.

